
Pagtuon sa Bibliya 

Leksyon para sa Oktubre 4 

Katapusang Mensahe ni 
Josue 

Yawe nga Bersikulo: "Ug miingon ang 
katawoan kang Josue, 'Ang Ginoo nga 

among Dios among pag-alagad, ug ang 
iyang tingog among pamatian.'" 

Josue 24:24 

Gipiling Kasulatan: 
Josue 24:19-28 

Si Josue kuyog ni Moises sulod sa kap-atan ka 
tuig. Sa sinugdan, siya ang nangulo sa usa ka 
grupo sa mga Israelinhon nga nakig-away batok 
kang Amalek ug sa iyang hukbo. Sa ulahi, sa 
dihang gihatag sa Dios ang Balaod kang Moises 
sa Bukid Sinai, misaka uban kaniya si Josue 
paingon sa bukid. (Exodo 17:9-14; 24:12,13). Si 
Josue usab usa sa napulo ka duha ka lalaki nga 
gipili ni Moises aron magsilbi nga mga espiya sa 
saad nga yuta sulod sa kap-atan ka adlaw ug 
dayon maghatag og report. (Numero 13:1-20). 
Siya, kauban si Caleb, mao ra ang duha ka 
espiya nga nagdala og maayong report. Ingon 
niini, sila ra ang duha ka hamtong nga lalaki nga 
kabahin sa pagpanaw sa nasud sa Israel gikan 
sa pagkaulipon sa Ehipto nga gitugotan nga 
mosulod sa saad nga yuta. Numero 26:64,65 

Sa wala pa mosulod ang Israel sa yuta nga 
gisaad sa Dios kanila, gisugo sa Ginoo si 
Moises sa wala pa siya mamatay nga si Josue 
ang mahimong lider sa Israel. (Numeros 27:18-
23). Sa ulahi, sa Basahon sa mga Hebreo, 
gisultihan sa Ginoo si Josue, "Pagpakusgan ug 
pagpakaisog; ayaw kahadlok, ayaw usab 
kawala'g kaisog: kay ang Ginoo nga imong Dios 
uban kanimo bisan asa ka moadto." Josue 1:1-
9  

Sa dihang namatay si Moises, 83 anyos na si 
Josue, ug siya ang nahimong lider sa Israel 
sulod sa mosunod nga 27 ka tuig. Gidumala 
niya ang nasud sa pagtabok sa Suba sa Jordan 
paingon sa yuta sa saad, gipangulohan ang 
pagbahin sa yuta sa mga tribo sa Israel, ug 
nagdumala sa katawhan. Sa tibuok niining 
panahona, matinud-anon nga nagsunod si 
Josue sa mga balaod sa Dios, nga naghatag og 
mapuslanong ehemplo ug impluwensya alang 
sa katawhan. 

Sa dihang nagkadool na ang katapusan sa 
kinabuhi ni Josue, iyang gitigum ang tanang 
pangulo sa mga tribo sa Israel sa Sikem. Didto 
iyang gisaysay, sugod pa sa panahon ni 
Abraham hangtod sa ilang adlaw, ang tanan nga 
gibuhat sa Dios sa Israel alang kanila. Josue 
24:1-13  

Sunod gipahimangnoan sila ni Josue, "Karon 
busa, kahadlok kamo sa Ginoo, ug pag-alagad 
kaniya sa pagkamatinud-anon ug sa 

pagkatinood: … pilia ninyo karong adlawa kinsa 
inyong pagaalagaran." Unya iyang gidugang 
kini nga talagsaong pahayag, "apan akoa ug sa 
akong panimalay, mag-alagad kami sa Ginoo." 
(bersikulo 14,15). Dinhi gipangayo ni Josue sa 
katawhan sa Israel nga magdesisyon kon 
magmatinud-anon ba sila kang Jehova. Bisan 
karon, ang tanan nga tinud-anay nga nangita sa 
Ginoo kinahanglan maghimo og hingpit, 
positibo, ug personal nga desisyon bahin sa 
ilang dalan sa kinabuhi, kon magpadayon ba 
sila sa pag-alagad sa ilang kaugalingon ug sa 
materyal nga mga butang, o kon ihatag ba nila 
ang ilang tibuok kaugalingon sa pag-alagad sa 
Langitnong Amahan. 

Nisaar ang mga Israelinhon nga mosilbi ug 
motuman sa Ginoo. Si Josue "naghimo ug usa 
ka pakigsaad uban sa katawhan niadtong 
adlawa ug nagtukod kanila ug usa ka balaod ug 
sugo sa Sikem." Gisulat niya ang mga pulong 
nga ilang gisaar nga tumanon sa "basahon sa 
balaod sa Dios, ug nagkuha ug usa ka dakong 
bato, ug nagtindog niini didto ilawom sa usa ka 
kahoy nga encina." Ang kahoy nga encina 
nailhan tungod sa iyang katingalahang taas nga 
kinabuhi. Busa, ang pagbutang sa dakong bato 
ilawom sa kahoy nga encina nagpasabot nga 
kini mahimong usa ka malungtaron nga 
pahinumdom sa ilang saad nga mosilbi ug 
mosunod sa Dios. Gipasabot ni Josue nga kini 
nga bato magpamatuod batok kanila, aron dili 

nila ikalimod ang Dios. mga bersikulo 24-27; 
Deuteronomio 31:26 

Sama sa mga Israelinhon, kita usab 
kinahanglan adlaw-adlaw nga ibutang sa 
unahan sa atong kasingkasing ug hunahuna 
ang atong pakigsaad sa Dios ug ang saad nga 
atong gihimo nga ihatag kaniya ang atong 
tibuok. Busa, paninguhaon nato adlaw-adlaw 
nga matinud-anon nga pag-alagad kaniya sa 
tibuok natong kasingkasing, kalag, ug 
hunahuna. Mateo 22:37-40 

